МЕН ҰСТАЗБЫН

Адам баласы өмірде екі нәрсені таңдауда қателеспеу керек екен, бірі – мамандық таңдау, ал екіншісі – жар таңдау. Мен өзімді екі таңдаудан да қателеспеген жанмын деп есептеймін. Енді мамандыққа қатысты ойымды саралап көрейін. 

Оқуға түсер кезде қандай мамандық иесі болсам деген сұрақ көкейімді тескен болатын. Менің арғы аталарым тарихшы болған деседі. Өзім де тарихты мектеп қабырғасынан ұнатып, сүйіп оқыдым. Ойлап қарайтын болсақ, әрбір нәрсенің өз тарихы бар. Мәселен, дүниеге келуіңнің тарихы, есім қойылуының тарихы, балалық шағыңның тарихы, бір затты сатып алудың да тарихы бар, т.с.с. әрі тарих ертегі секілді. Ойлана келе тарих факультетіне түсетін болып шештім. Сөйтіп,  тарих және құқық негіздері деген мамандықты алып шығып, №18 орта мектепке тарих пәні мұғалімі болып орналастым. Оқушылармен жұмыс істеу басында қиынға соққанымен, жылдар өте үйреніседі екенсің. Тарихтан бір оқиғаны баяндап отырған кезде үзілістің қалай болғанын аңғармай да қаласың. Озат оқитын оқушылар басқа кітапханалардан жаңа, тың материалдар әкеліп, сабақ айтқанда өзіңнің де естімеген нәрселерің кездесіп жатады. Өйткені, тарихта белгілі бір жол жоқ, бір оқиғаның бірнеше түрлі деректері бар деген сияқты. Алғашқы уақытта ашық сабақтар, сабақтан тыс шаралар менің өз мамандығымды сүйіп, белсенді жұмыс жасауыма жол ашты. Міне, содан бері бес жыл да зулап өтіп кетіпті. 
Ғылым қайдан табылсын, 

Инемен құдық қазбаса.

Ерді шайтан жеңгені,

Біткен істі қозғаса, – 
деп Кердері Әубәкір жырлағандай, оқушы ғана емес, оқытушының өзі әрдайым ізденісте, оқуда болу керек деген оймен білімімді жетілдіру мақсатында тарих факультетінің магистратура бөліміне түстім. Ақтөбе мемлекеттік педагогикалық институтының қабырғасымен қайта қауыштым. Мұндағы өмір, оқу, білім алу бір басқа. Ғылымды жетік меңгерген кандидаттар, докторлар, профессорлар дәріс береді. «Болмасаң да ұқсап бақ, Бір ғалымды көрсеңіз»,– деп Абай атамыз айтқандай, бұл ұлағатты ұстаздардан сабырлылықты, шыдамдылықты, кеңпейіл, қайырымды, көпшіл, жан жақты болуды санамызға сіңіреміз. Ол кісілерден алғанымызды оқушыларға үйретеміз. Қазіргі заман талабына сай интернеттен материалдар алып, мәнжазба, баяндама, магистранттың өзіндік жұмыстарын орындаймыз. Алған білімімізді талдап, саралап, дөңгелек үстел, дискуссия сабақтарын да өткізіп тұрамыз. Тіпті институтта болып жатқан ғылыми конференциялардан жақсы әсерлер аласың. Осындай оқудың арқасында өзің де үнемі ізденіс үстінде боласың. 
Адамзат баласы мамандығын сүймесе, одан жақсы нәтижеге жете алмайды деп ойлаймын. Сондықтан әр сабақ сайын бүгін мен не үйрендім, нені білдім деген сұрақтарға іштей жауап іздеп, әр күнгі алған білімімді пысықтаймын. Аптаның сенбі, жексенбі күндерін облыстық кітапханада өткіземін. Тарихи кітаптарды оқып, біліміме білім, ойыма ой қосамын. Осы жерде:
Біреу үшін үйренсең,

Біреу білмей, сен білсең,

Білгеніңнің бәрі тұл, –

деген Абай Құнанбаевтың өлең жолдары тағы есіме түседі. Сонда да болса, білгенімнен білмейтінім көп деп есептеймін. 

Ақыл – тон, аңдағанда тозбайтұғын,


Ғылым – кең, күнде еніп қоздайтұғын,


Иелік екеуіне өткендердің,


Жаны жоқ жержүзінде озбайтұғын, –

деген ақын әрі аудармашы  Тұрмағамбет Ізтілеуов. Ғылымның соңына түсіп, бар ғұмырымды  ғылымға арнағым келеді. 

«Ғылымы өскен ел ғана өркен жая алады», – деп қазақ халқының біртуар азаматтарының бірі, мемлекет пен қоғам қайраткері, көрнекті ғалым Дінмұхамед Қонаев «Өтті дәурен осылай» атты кітабында бекер айтпаса керек. Қазіргі таңда мемлектіміздің болашағын көтерер біз – жастар оқымай, көз жұмып қалуымызға жол жоқ. 

Ойлаңыз ақыл– білім қайда болмақ,


Денеде қандай орын жайда болмақ?


Білу, нану, ұнату – ақыл ісі,


Қайтсе зиян, қайткенде пайда болмақ, –

демекші, Шәкәрім Құдайбердіұлының ойымен бөлісетін болсам, ақыл– білімді пайдалы нәрсеге ғана жұмсағым келеді. Білім бар жерде қандай да болмасын биік құзға да, шыңға да шығуға жол ашық. Ертелі айтқан ойларымның бәрі «Дүние де өзі, мал да өзі, Ғылымға көңіл бөлсеңіз» дегенге келіп саяды. Сол себепті ғылым қуып жүрген, ғылымға көңіл бөліп жүрген, қарапайым мектеп мұғалімімін. «Ұстаздық еткен жалықпас, үйретуден балаға»...
